
 [image: ]lywch! clywch! ar hyd lannau Clwyd

Ryw swn oersyn o arswyd!

Gorthaw'r donn, cerdda'n llonydd,

Ust! y ffrwd,—pa sibrwd sydd?

O Ruddlan daw'r ireiddlef

Ar ael groch yr awel gref;

Geiriau yr euog Iorwerth,

O 'stafell y Castell certh;

Bryd a chorff yn ddiorffwys,—

Hunan-ymddiddan yn ddwys

Clywch, o'r llys mewn dyrys dôn,

Draw'n sisial deyrn y Saeson,—

"Pa uffernol gamp ffyrnig?

A pha ryw aidd dewraidd dig?

Pa wrolwymp rialyd

Sy'n greddfu trwy Gymru 'gyd?

Bloeddiant, a llefant rhag llid,

Gawrwaeddant am deg ryddid,—

'Doed chwerwder, blinder, i blaid

Ystryw anwar estroniaid;

Ein gwlad, a'n ffel wehelyth,—

Hyd Nef,' yw eu bonllef byth;

Ac adsain main y mynydd,—

Och o'u swn!—yn gasach sydd;

'Ein gwlad lân amhrisiadwy,'

Er neb, yw eu hateb hwy.



"Pa les yw fod im' glod glân

Am arswydo'r mawr Sawdan,—

Pylu asteilch Palestin,

Baeddu Tyrciaid, bleiddiaid blin;

Troi Chalon wron i weryd,

